
Uunga siunnersuut: Timersorneq pillugu inatsimmi1 e-sport timi atorlugu timersuutitut 

allatuulli akuerisaanissaa pillugu  

Naalakkersuisut inatsimmut allannguutissatut siunnersuuteqaqqullugit 

peqquneqarnissaannik  

Inatsisartut aalajangiiffissaattut siunnersuut. 

Atassutip Inatsisartuni ilaasortaatitai 

 

pillugu 

 

Kultureqarnermut, Ilinniartitaanermut, Ilisimatusarnermut Ilageeqarnermullu  

Ataatsimiititaliap 

 

Siunnersuutip aappassaanneerneqarnerani  

 

ISUMALIUTISSIISSUTAA 

 

 

Ataatsimiititaliaq suliaqarnermi makkuninnga inuttaqarpoq: 

 

Inatsisartunut ilaasortaq  Sofia Geisler, Inuit Ataqatigiit, siulittaasoq 

Inatsisartunut ilaasortaq  Doris Jakobsen Jensen, Siumut, siulittaasup tullia 

Inatsisartunut ilaasortaq  Mariia Simonsen, Inuit Ataqatigiit 

Inatsisartunut ilaasortaq  Nivi Olsen, Demokraatit 

Inatsisartunut ilaasortaq  Mette Arqe-Hammeken, Naleraq 

 

UKA2021-imi 20. oktober 2021-mi siullermeerinerup kingorna siunnersuut ataatsimiititaliap 

misissorpaa.  

 

1. Siunnersuutip imarisaa siunertaalu 

Siunnersuutip uuma siunertaraa timersornerneq pillugu inatsit1 pillugu Naalakkersuisut 

allannguutissamik suliaqarnissaannik peqquneqarnissaat, taamaalilluni e-sport timersuutitut 

allatulli akuerineqarsinnaaqqullugu.    

 

2. Siunnersuummik ataatsimiititaliap suliarinninnera   

Siullermeerinermi siunnersuut tapersersorneqarpoq. Partiit nalinginnaasumik 

isumaqatigiissutigaat e-sportimik sammisaqarnerup misissorneqarnissaa pingaaruteqartoq. 

Taamatuttaaq Naalakkersuisut sammisamut soqutiginninnertik ersersippaat allannguutissatullu 

siunnersuummik saqqummiussaqarlutik. Naalakkersuisunit allannguutissatut siunnersuutaat 

immikkoortoq 2.1-imi suliarineqassaaq. 

                                                 
1  Timersorneq timigissarnerlu pillugit Inatsisartut inatsisaat nr. 15, 6. juni 2016-imeersoq 

Inatsimmi § 2 imm. 1 allassimavoq timersorneq tassaasoq timigissarniarluni aamma 

peqqissarniarluni timi atorlugu sammisaqarneq, inatsimmi e-sportip ilanngunnissaa 

killeqartitsinissamut apeqqutinik ajornakusoortunik malitseqartitsisinnaammat Naalakkersuisut 

akissuteqaamminni tunngavilersuutigigaat ataatsimiititaliamit maluginiarneqarpoq.  

E-sport-ip inatsimmut ilanngunneqassaguni inatsisip ilaa qitiusoq allanngortinneqarneranik 

kinguneqassasoq Naalakkersuisut oqarmata ataatsimiititaliap isumaqatigai. Tamanna 

pingaartumik inatsimmi inatsip oqaaasertaani tunngavilersorneqarpoq: 

”… inatsisip atuuffiani timi atorlugu sammisaqarnermut ilaanngitsut timersornerit 

tamarmik ilaanngillat. Taakku nalinginnaasumik taaneqartarput 

”eqqarsaasersorluni timersorneq” tassaniillutillu assersuutigalugu skak aamma 

backgammon” 

E-sport ”eqqarsaasersorluni timersornerusoq”, issiaannarlunimi timersuutaanerummat aamma 

e-sport isumaliorulunnermik sukumiilluinnartumik qisuariataarnermillu sukkalluinnartumik 

pisariaqartitsimmat, isimiit assammut ataqatigiissaarillaqqissuunermik aamma 

pilersaarusiorsinnaanermik piginnaasaqarluarnermik piumasaqaatitaqarmata ataatsimiititaliap 

paasinninnera naapertorlugu e-sport eqqarsaasersorluni timersornernut ilaavoq. E-sportimik 

timersortartut aamma paasissutissanik ingerlaannartunik malussarsinnaasariaqarput 

iliuutsinullu timersornerminni iluaqutissanngortitsisarlutik.    

 

Ukiuni kingullerni e-sport-mik sammisaqarneq amerliartuinnartunit 

peqataaffigineqalersimavoq, nunarsuarmilu unammissutinik assigiinngitsunik 

pissartanngorniuttoqartalersimanera ataatsimiititaliamit maluginiarneqarpoq. Kalaallit 

Nunaanni e-sportertartut akornanni peqatigiiffeqanngimmat, e-sportip qanoq atugaatiginera 

ataatsimiititaliap nalileruminaatsippaa. Kalaallit Nunaannili ulluinnaralugu e-sportitut 

taaneqarsinnaasunik pinnguaateqartoqartartoq ataatsimiititaliap qularinngilaa. Piffissalli 

ingerlanerani e-sportimik pimoorussisunik timersoqatigiinnik nunami maani e-sportertartut 

pisariaqartitaanik ikorfartuisinnaasunik pilersitsisoqarumaartoq ataatsimiititaliamittaaq 

neriuutiginearpoq.   

 

Immikkortup siullermeerneqarneranut atatillugu inersuarmi aappassaanerneranut UPA2022-

mut kinguartinneqassappat, UPA2022-mi saqqummiussassamik misissuinissaq 

ajornakusoortoq ataatsimiititaliap uparuassavaa.    

 

2.1 Naalakkersuisunit allannguutissatut siunnersuut 

Siunnersuutip siullermeerneqarnerani allannguutissatut siunnersuummik Naalakkersuisut 

saqqummiussaqarput 

”Naalakkersuisut timersorneq pillugu inatsimmik allannguinissamut periarfissanik 

misissueqqullugit Inatsisartunut aalajangiiffigisassatut siunnersuut. Misissuinermi 

qulaajarneqassaaq e-sport timi atorlugu timersuutinut allat naligalugit 

akuerineqassanersoq. Misissuinermi attuumassuteqartut ilaatinneqassapput, matumani 

ilaallutik timersornermik kattuffiit. Misissuineq Inatsisartunut UKA 2022-mi 

agguaanneqassaaq." 

 

Timersorneq timigissarnerlu pillugit Inatsisartut inatsisaat nutarterneqarnermini sammisanik 

arlalinnik timersuutinut timigissarnernullu ilanngussivigineqarnermini qanoq 

isikkoqalersinnaanersoq misissortariaqartoq ataatsimiititaliaq isumaqarpoq. 

 

3. Siunnersuutip aningaasatigut kingunerisassai 

Inatsisartut Suleriaasianni § 33 imm. 1-imi allassimavoq siunnersuutip 

piviusunngortinneqarnissaanut aningaasatigut allaffissornikkullu kingunerisassai siunnersuutip 

tunngavilersuutaani allaaserineqassasut. 

Siunnersuutip piviusunngortinneqarnissaanut aningaasatigut kingunerisassai 

ilanngunneqarsimasut ataatsimiititaliamit tusaatissatut tiguneqarpoq.  Taamaaliornikkut 

siunnersuuteqartup siunnersuutip piviusunngortinneqarnissaanut 250.000 kr atorneqassasut 

missingerpaa. 

 

4. Ataatsimiititaliap inassuteqaataa 

Naalakkersuisut allannguutissatut siunnersuutaat akuerineqassasaq ataatsimiititaliap 

isumaqatigiittup inassutigaa. 

Taamatut oqaaseqarluni isumaliutissiissummilu allassimasutut paasinnillutik matumuuna 

siunnersuut ataatsimiititaliap aappassaaniigassanngortippaa. 

Mette Arqe-Hammeken 

 

 

 

 

 


